
MANIFESTO 

Abrirmos un tempo novo en Vigo 
 

As transformacións que fixeron medrar e avanzar Vigo sempre tiveron un denominador 

común: foron resultado do empurre popular, da forza da xente, da suma de vontades das 

viguesas e dos vigueses. Somos unha cidade tan diversa como combativa, tan plural 

como solidaria, tan complexa como determinada a enfrontar, xuntas e xuntos, os retos 

que se foron poñendo no camiño. 

Vigo é moito máis que catro letras. Vigo non é o escenario de quen se converteu nun 

meme tan viral como ridículo. A veciñanza non somos nin queremos ser figurantes dun 

parque temático. Vigo somos as viguesas e os vigueses, as persoas que vivimos e 

traballamos nesta cidade. Vigo son os seus barrios e as súas parroquias. Vigo somos 

todos e todas. 

Despois de demasiados anos marcados polos tics autoritarios de quen non comprende 

que democracia é moito máis que votar cada catro anos. Dunha xestión que se centrou no 

aparencial e no inaugurábel pero que desatendeu as necesidades reais das viguesas e 

dos vigueses. Do abandono dos barrios e das parroquias. Dunha total falla de diálogo e 

dunha permanente lea partidista na que uns e outros utilizaron a cidade de refén. Da 

perda de impulso por causa dunha evidente inercia paralizante. Por iso é hora de 

abrirmos un tempo novo na nosa cidade. 

Un tempo novo que principie por lle devolver o Concello á veciñanza, como primeiro paso 

para lle devolver Vigo ás viguesas e aos vigueses. Que nos faga avanzar cara a unha 

cidade máis habitábel, na certeza de que é moito máis que un territorio ou un espazo: 

somos unha comunidade social. Cun novo modelo urbano deseñado para as persoas e 

non para os coches e que deixe atrás o gris do cemento e do asfalto, reverdecendo toda a 

cidade, sabendo que a sustentabilidade ambiental non é apenas un propósito de futuro 

senón que ten de ser unha urxente tarefa de presente. Poñendo fin ao brutal arboricidio. 



Avanzando cara a unha cidade igualitaria, que faga do combate de todas as violencias 

machistas e de todas as formas de discriminación e explotación das mulleres unha 

prioridade. Con feminismo nos feitos e non só nos discursos, despregando unha ollada lilá 

en todas as políticas municipais. Na que ninguén fique atrás, mobilizando todos os 

esforzos e medios para combater os gravísimos efectos sociais do actual contexto de 

crise, que se está a traducir en pobreza e empobrecemento. Protexendo a maioría social 

que representamos as clases populares e traballadoras. Unha cidade que se reivindique 

orgullosamente diversa fronte ao discurso do odio que empurra a LGBTfobia, o racismo e 

a xenofobia, e que se faga realmente inclusiva da diversidade funcional. 

Sabendo que o noso futuro non pasa nin polo monocultivo de luces de nadal nin do 

Xacobeo, é fundamental crear oportunidades para que a mocidade deixe de escoller entre 

precariedade, desemprego ou emigración. Un Vigo produtivo e de emprego digno e con 

dereitos, que blinde o futuro de actividades industriais estratéxicas pero que aposte na 

diversificación e na innovación como vieiros de futuro. 

Queremos e merecemos un Vigo que se volva referenciar como o que é: vangarda na 

creación cultural. Porque a cultura é unha necesidade social e un dereito, temos que 

deixar atrás as nefastas políticas municipais dos últimos anos que converteron o Concello 

nun grande obstáculo para o facer un potente dinamizador cultural, co obxectivo de 

pasarmos de cidade consumidora a cidade creadora. Afirmando o orgullo de nós, 

valorizando a nosa tradición e comprometéndonos de verdade con facermos que o galego 

gañe espazos de uso social en Vigo. 

Temos que deixar atrás o embiguismo de quen teima en empequenecer e amurallar a 

cidade, en enfrontarnos con todos, por todo, todo o tempo. Sabendo que o papel que nos 

corresponde como maior cidade galega é o de sermos motor de todo un País. Un robusto 

motor Vigo que empurre e dea a potencia necesaria ás mudanzas e transformacións que 

precisa Galiza. 

Neste contexto, as vindeiras eleccións municipais teñen a maior das importancias. Son 

unha grande oportunidade para trazarmos, entre todas e todos, un cambio de rumbo. Con 

ilusión e confianza nas nosas propias capacidades. Coa certeza de que temos todo por 

gañar. Por iso, persoas de diferentes ámbitos e orixes, con distintas perspectivas e 

enfoques, cunha pluralidade de soños e de arelas, facemos un chamamento a todas as 

viguesas e vigueses que non se conforman con máis do mesmo, as que sabemos e 

sentimos que Vigo merece máis, a sumarse este 28 de maio á alternativa aberta e en 

positivo coa que o BNG quere abrir un tempo novo na nosa cidade. 

